
Пол Д. Волерс, aмбасадор на САД во Република Македонија 

Поздравно обраќање на семинарот „Улогата на судијата во акузаторниот систем“, 

поддржан од Програмата ОПДАТ при Министерството за правда на САД и 

Програма ИНЛ при Стејт Департментот на САД, во соработка со Академијата за 

судии и јавни обвинители на РМ и Здружението на судии на РМ 

 

3 октомври 2011 година, 10:00 часот 

Хотел „Александар палас“ – Скопје 

 

Добро утро!  Ми претставува особена чест да ја отворам оваа значајна 

конференција денес во Скопје, со толку многу почитувани претставници од судството и 

обвинителството. Би сакал посебно да му се заблагодарам на претседателот на Врховниот 

суд Јово Вангеловски што ова утро е со нас. Неговото присуство служи како потсетник за 

значајноста на темите кои ќе бидат предмет на дискусија на оваа конференција, како и 

потребата од свежи идеи и успешни реформи. Исто така, би сакал да им се заблагодарам 

на нашите исклучителни презентери – судијата магистрат од Вирџинија Хана Лак, 

претседателот на кривичниот суд Лидија Неделкова и судијата Марјан Колишевски.    

 

Поддршката на Американската амбасада во Скопје преку програмата ОПДАТ е 

продолжување на блиската соработка и исклучителното партнерство што ОПДАТ го 

изгради од почетокот на својата мисија па се до денес со вашето здружение – Здружението 

на судии, и со вашата академија – Академијата за судии и јавни обвинители.   

 

Промовирањето на владеењето на правото претставува највисок приоритет на 

Американската амбасада овде во Скопје. Но, присуството на толку многу искусни правни 

експерти денес овде покажува дека истото е и највисок приоритет и на многумина од вас.  

Се наоѓаме во многу значаен момент од историјата на Република Македонија. После 

повеќе години напорна работа, Собранието го усвои новиот Закон за кривична постапка, 

кој ќе го трансформира кривично-правниот систем на Македонија од традиционалниот 

инквизиторен, во систем со многу акузаторни карактеристики. Оваа трансформација нема 

да биде воопшто лесна а две-годишниот транзиционен период е оптимистички.  Но, 

самиот процес, како и желбата да се донесе што поскоро овој закон демонстрира 

посветеност кон владеењето на правото кое е клучно за успешна интеграција на 

Македонија во евро-атлантската заедница. Навистина треба да ви се честита. 

 

Улогата на судијата значајно ќе се измени, што значи дека судиите ќе треба да се 

прилагодат на еден систем кој е различен од оној кој го практикувале многу долго време 

во Македонија. Тоа претставува огромен предизвик за сите судии; промената никогаш не е 

лесна, особено промената на менталитетот и  нешто што се практицирало долго време.   

 

Новиот Закон за кривична постапка исто така ќе им овозможи многу поголема 

улога на обвинителите во рамките на крично -правниот систем.  Тие ќе треба да се справат 

со зголемената надлежност имајќи ги секогаш на ум човековите права на лицата кои се 

предмет на истрага.  

За овие зголемени обврски ќе биде потребно да се обезбедат неопходните ресурси 

како би можеле судиите и обвинителите успешно да ја вршат својата работа.  Владата е 

таа која ќе треба да истапи и да ги обезбеди ресурсите за ефективен и ефикасен кривично-

правен систем кој ќе го јакне владеењето на правото во функција на сите граѓани, ќе ги 

обесхрабрува криминалните активности, и ќе ја зацврстува меѓународната позиција на 

државата.    

 

Овој семинар го гледам како исклучителна можност правниците од САД и 

Македонија да разменат искуства и мислења што во крајна линија би помогнале на 

македонските практичари успешно да ги водат кривичните постапки согласно новиот 

систем.  

 

Соединетите Американски Држави се подготвени да го продолжат ова успешно 

партнерство, да ги поддржат вашите напори за понезависно судство, поцврста соработка 

меѓу полицијата и обвинителството, и позајакната адвокатска комора.   

   

Во секое општество судиите се во редот на најмоќните луѓе, но како што судијата 

од САД Thurgood Marshall рекол: „ Ние никогаш не смееме да заборавиме дека 

единствениот извор на нашата моќ е почитта на граѓаните“.  Со новиот Закон за кривична 

постапка вашата улога драматично ќе се измени, но правична и транспарентна примена на 

овластувањата во рамките на вашиот нов акузаторен систем ќе биде од витално значење за 

обезбедување целосна почит од страна на граѓаните на Македонија, нешто што е клучно за 

целосен успех. Уверен сум дека сите вие можете многу да придонесете во дискусиите во 

рамките на ова важно прашање во наредните два дена. Ви благодарам и ви посакувам 

одличен семинар!  


